
 

FASNACHT 2023 

ESAF – es schwingt an dr Fasnacht 
 

Im Nochberskanton herrscht e Freud 

Will jede flyssig Sägmääl streut 

D Zyt rennt, es blybt ys nümme lang 

Do startet scho dr erschti Gang 

En ESAF vor dr Huustüür z haa 

Das isch e-n-Ehr, s paggt jede-n-aa 

Ganz Prattele wird ufbolliert 

Uf dass dr Bsuech sich nid schiniiert 

Me soll’s gärn ha, das Baselland 

Dr Lukas Ott meint, s sig kai Schand 

Und dangg däm Ysatz längt’s am Änd 

Mr hän e heerligs ESAF-Gländ 

Drum, liebi Schwiz, los, nimm dr frei 

Und chum, chum, chum, chum 4133 

Vierhundertdausig Lyt sinn koo 

Si hän die Aareis uf sich gnoo 

Verschnuuffer-Gnepf het’s au e baar 

In däre gross’ Zueschäuerschaar 

Kasch beesi Buebe seh sich stupfe 

Sich an de kurze Hose lupfe 

Verbisse sich mit voller Kraft 

Verkeile, bis es ain nym schafft 

Sich z halte uf de aige Bai 

Die Kämpf, si biete allerlei! 

Und gfalle het ys s Fairplay sehr: 

Versinkt au ain im Dräänemeer 

Will är verlore het scho glyy 

Denn gheert’s drzue, kasch sicher syy 

Ass ihm dr Gwinner ohni Wuet 

Dr dräggig Rugge butze duet 

Kurzum, mir sin begaischteret 

Sodass me grad mitschwinge wett 

Und dorum hän mir unschiniiert 

Dä Sport an d Fasnacht importiert 

Samt Schwingarena ziehn mr los 

Mit Kuehglogge durch d Fasnachtsstroos 

Und bald scho sehsch, me glaubt’s zerscht nid 

Vyl Gmeinsamkaite schwinge mit 

E urchigs Bruuchtum, d Goschdym scheen 

Spektakel, wie’s d Lyt sälte seen 

E ganz’ Region duet zämmestoo 

Fyr d Vorbereitig und drnoo 

S wird zämme fröhlig musiziiert 

Dr miehsam Alltag ussortiert 

 

Vergässe wärde d Differänze 

Si steere doch und ziehn nur Gränze 

Bisch brav dehai am Kinder hiete? 

Duesch bsoffe in dr MK wiete? 

Duesch gärn uf Tinder wahllos swipe? 

Duesch lieber täglig Jesus hype? 

Bisch Stetter und wählsch nur die Lingge? 

Bisch Älpler und magsch nid mol Tschingge? 

Das isch jetzt alles nid so wichtig 

Mir zien hyt alli in ai Richtig 

Damit me die Momänt ka gniesse 

Und denn vor allem: Fründschaft schliesse 

Das isch dr Kärn und s ainzig Woore 

Wo wirgligg zellt, au no noch Joore 

Jä, all die Sache zämmegnoo 

Dien diefi Spuure hinterloo 

In Fasnachts- und in ESAF-Seele 

Hyt fiire mir die Paralleele 

Und isch au d Wält, vor luter schwinge 

Ganz us de Fuege und am spinne 

Mir löhn ys d Stimmig nid verdrugge 

Und gönne-n-ys e Sägmäälsuppe. 

 

______________________________________ 

Bisch e Kind, mechtsch Fasnacht mache, 
denn git’s kaini halbe Sache! 

So schrib denn unsere Obmaa aa 
und mäld Di gschwind zem Yyschtoo aa. 

 
Yyneluege: Samschtig 11.03.2023 

11.00-13.00 Uhr im Cliquekäller an dr Malzgasse 9 in Basel 
 

Mir fraie uns uff di! 

Fir Informatione mäldsch Di bim Obmaa. 

Pascal Studer, Verschnuuffer Gnepf, Malzgasse 9, 4052 Basel,  

E-Mail: gnepf@verschnuuffer.ch 

D Ladäärne-Usstellig uff em Minschterplatz und d Waage- und 

Reggwisyte-Usstellig bi dr Kasärne! Die sind vom Määntig znacht bis 

am Mittwuch demoorge! Deert und an de 3 Verkaufsständ (CINS) in dr 

Stadt ka men au alli Zeedel und Schnitzelbängg, d Blaggedde und dr 

Rädäbäng kaufe. 

 

 


